
3.9.	 Ritað eða stimplað á bakhlið
Skv. 73. gr. kosningalaga skal kjósandi nota fyrirskipuð gögn og stimpla eða 
rita á kjörseðil bókstaf eða heiti þess lista sem hann vill kjósa. Almennt hafa 
utankjörfundaratkvæðaseðlar verið metnir gildir þar sem skrifað eða stimplað er 
á bakhlið þeirra á þeim grundvelli að kjósandi setur kjörseðil í kjörseðilsumslag í 
einrúmi og því ónýtist atkvæði ekki í samræmi við 90. gr. kosningalaga. Engu að síður 
gilda sömu sjónarmið um auðkenningu utankjörfundaratkvæða og rakin eru í kafla 2.

Hér á eftir eru dæmi um atkvæði sem meta skal gild með vísan til framangreindrar 
umfjöllunar.

Skýringardæmi 64 – Gilt: 
Ritað á bakhlið.
Skýring:  Kjósandi  r i tar 
nafn framboðs á bakhlið 
utankjörfundarseðils.

Skýringardæmi 65 – Gilt: 
Ritað á bakhlið.
Skýring:  Kjósandi  r i tar 
l istabókstaf framboðs á 
bakhlið utankjörfundarseðils.

A-flokkur

A

4.	 Þjóðaratkvæðagreiðslur
Kosningalög gilda um þjóðaratkvæðagreiðslur þegar Alþingi ályktar að fram skuli fara 
almenn og leynileg þjóðaratkvæðagreiðsla um tiltekið málefni eða lagafrumvarp. 
Þau gilda einnig um framkvæmd þjóðaratkvæðagreiðslu sem fer fram skv. 3. mgr. 11. 
gr., 26. gr. og 2. mgr. 79. gr. stjórnarskrárinnar, sbr. 2. og 3. mgr. 2. gr. kosningalaga.

Fjallað er um kjörgögn við þjóðaratkvæðagreiðslu í 66. gr. kosningalaga. Á kjörseðli 
skal koma skýrt fram spurning um hvort kjósandi samþykki þá tillögu sem borin er 
upp og gefnir tveir möguleikar á svari, „Já“ og „Nei“, sbr. 2. mgr. 66. gr. kosningalaga. 
Alþingi getur ákveðið að spurningar og svarkostir á kjörseðli í atkvæðagreiðslu 
séu fleiri eða orðaðir með öðrum hætti, sbr. 3. mgr. 66. gr. kosningalaga. Þá 
skal landskjörstjórn ákveða orðalag og framsetningu spurningar á kjörseðli í 
atkvæðagreiðslum skv. 3. mgr. 11. gr., 26. gr. og 2. mgr. 79. gr. stjórnarskrárinnar. 

Landskjörstjórn hefur á grundvelli 5. mgr. 66. gr. kosningalaga sett reglur um útlit og 
frágang kjörseðla sem nota skal við þjóðaratkvæðagreiðslur, sbr. reglur nr. 281/2026 
um útlit og frágang kjörseðla sem nota skal við þjóðaratkvæðagreiðslur á grundvelli 
2. mgr. 2. gr. kosningalaga.79 Í reglunum segir með skýrum hætti hvernig kjörseðill, í 
þjóðaratkvæðagreiðslu sem fram fer á grundvelli 2. mgr. 2. gr. kosningalaga, eigi að líta út. 

Við atkvæðagreiðsluna markar kjósandi með skriffæri sem kjörstjórn leggur til X í 
ferning fyrir framan þann svarkost á kjörseðlinum sem hann greiðir atkvæði sitt, sbr. 
2. mgr. 86. gr. kosningalaga.

Yfirkjörstjórnir kjördæma úrskurða um gildi atkvæða í þjóðaratkvæðagreiðslu 
til samræmis við 104. gr. kosningalaga þar sem fjallað er um hvenær atkvæði í 
þjóðaratkvæðagreiðslu skuli meta ógilt. Á það bæði við atkvæði sem greitt er utan 
kjörfundar sem og á kjörfundi. 

Ógilt atkvæði

	▪ Kjörseðill er auður.

	▪ Ekki má með öruggum hætti sjá hvaða svarkosti kjósandi hefur viljað greiða 
atkvæði sitt, sbr. 2. mgr. 86. gr. kosningalaga.

	▪ Ætla má að merki eða áletrun á kjörseðli séu sett af ásettu ráði til að gera seðilinn 
auðkennilegan.

	▪ Kjörseðill er ekki sá sem landskjörstjórn hefur látið gera skv. XI. kafla kosningalaga.

79	 Reglur nr. 281/2026 um útlit og frágang kjörseðla sem nota skal við þjóðaratkvæðagreiðslur á grundvelli 2. mgr. 
2. gr. kosningalaga.

https://island.is/stjornartidindi/nr/a4d5fca9-a216-462f-a0e3-c9496bf4bf7a
https://island.is/stjornartidindi/nr/a4d5fca9-a216-462f-a0e3-c9496bf4bf7a
https://island.is/stjornartidindi/nr/a4d5fca9-a216-462f-a0e3-c9496bf4bf7a
https://island.is/stjornartidindi/nr/a4d5fca9-a216-462f-a0e3-c9496bf4bf7a

Við mat á gildi atkvæðis þegar Alþingi hefur ákveðið að spurningar á kjörseðli séu 
fleiri eða orðaðar með öðrum hætti, sbr. 3. mgr. 66. gr., skal meta gildi hverrar 
spurningar sjálfstætt. Ekki skal meta atkvæði ógilt í heild sinni þótt kjósandi hafi 
ekki tjáð eða mistekist að tjá afstöðu sína til einstakra spurninga á kjörseðli enda 
sé atkvæði að öðru leyti gilt.

Við mat á gildi atkvæðis sem greitt er utan kjörfundar í þjóðaratkvæðagreiðslu skal 
gætt skilyrða e- og f-liðar 103. gr. kosningalaga en í e-lið segir að atkvæðið skuli 
meta ógilt ef í umslagi með utankjörfundarseðli er annað og meira en einn kjörseðill. 
Þá skal meta atkvæði ógilt, skv. f-lið ákvæðisins, ef við atkvæðagreiðsluna eru ekki 
notuð þau kjörgögn sem landskjörstjórn hefur mælt fyrir um. 

Kjörseðill við atkvæðagreiðslu utan kjörfundar í þjóðaratkvæðagreiðslu er sá 
sami og við kosningu á kjörfundi, að lit frátöldum. Kosningaathöfnin fer fram með 
sama hætti og önnur atkvæðagreiðsla utan kjörfundar samkvæmt kosningalögum, 
eftir því sem við á. 

Varðandi galla á atkvæði gildir ákvæði 105. gr. kosningalaga við mat á atkvæðum og 
vísast til umfjöllunar í 2. kafla hér að framan eftir því sem við á. 

4.1.	 Auðkenning
Hér á eftir er gerð grein fyrir fjórum tilvikum sem upp komu í þjóðaratkvæðagreiðslu 
árið 2010 en þau varða öll auðkenningu.

Skýringardæmi 66 – Ógilt: 
Auðkenni – upphrópunarmerki.
Skýring: Í þjóðaratkvæðagreiðslu um 
Icesave árið 2010 var merkt X í ferning 
fyrir framan svarið „Nei, þau eiga að 
falla úr gildi“. Að auki var að finna á 
framhlið kjörseðilsins tákn sem líkist 
upphrópunarmerki eða hring fyrir neðan 
lóðrétt strik. Landskjörstjórn úrskurðaði 
atkvæðið ógilt þar sem það var auðkennt 
með vísan til c-liðar 100. gr. laga eldri 
kosningalaga.

KJÖRSEÐILL

Eiga lög nr. 1/2010 að halda gildi?

Merkið í annan hvorn ferninginn hér að neðan.

Já, þau eiga að halda gildi.

Nei, þau eiga að falla úr gildi.



83

Skýringardæmi 67 – Ógilt: 
Auðkenni – broskall.
Skýring: Í þjóðaratkvæðagreiðslu um 
Icesave árið 2010 var merkt X í ferning 
fyrir framan svarið „Nei, þau eiga að 
falla úr gildi“. Að auki var að finna á 
framhlið kjörseðilsins tákn eða merki 
með brosandi andliti þar sem augun 
voru dregin með tveimur hringjum með 
minni hringjum innan í og bogadreginni 
línu fyrir munn. Landskjörstjórn 
úrskurðaði atkvæðið ógilt þar sem það 
væri auðkennt með vísan til c-liðar 100. 
gr. laga eldri kosningalaga.

Skýringardæmi 68 – Ógilt: 
Auðkenni – upphrópunarmerki,  
hringir og þríhyrningar.
Skýring: Í þjóðaratkvæðagreiðslu um 
Icesave árið 2010 var merkt X í ferning 
fyrir framan svarið „Nei, þau eiga að 
falla úr gildi“. Að auki var að finna á 
framhlið kjörseðilsins tákn eða merki. 
Tvö upphrópunarmerki en þar eru tveir 
þríhyrningar teiknaðir beint fyrir ofan jafn 
marga hringi. Landskjörstjórn úrskurðaði 
atkvæðið ógilt þar sem það var auðkennt 
með vísan til c-liðar 100. gr. laga eldri 
kosningalaga.

KJÖRSEÐILL

Eiga lög nr. 1/2010 að halda gildi?

Merkið í annan hvorn ferninginn hér að neðan.

Já, þau eiga að halda gildi.

Nei, þau eiga að falla úr gildi.

KJÖRSEÐILL

Eiga lög nr. 1/2010 að halda gildi?

Merkið í annan hvorn ferninginn hér að neðan.

Já, þau eiga að halda gildi.

Nei, þau eiga að falla úr gildi.

Skýringardæmi 69 – Ógilt: 
Auðkenni – broskall og hjarta.
Skýring:  Í þjóðaratkvæðagreiðslu 
um Icesave árið 2010 var X merkt í 
ferning fyrir framan svarið „Nei, þau 
eiga að falla úr gildi“. Að auki var að 
finna á kjörseðlinum tákn eða merki, 
nánar tiltekið broskall og hjarta. 
Landskjörstjórn úrskurðaði atkvæðið 
ógilt þar sem það var auðkennt með 
vísan til c-liðar 100. gr. laga eldri 
kosningalaga.

KJÖRSEÐILL

Eiga lög nr. 1/2010 að halda gildi?

Merkið í annan hvorn ferninginn hér að neðan.

Já, þau eiga að halda gildi.

Nei, þau eiga að falla úr gildi.

5.	 Óbundnar kosningar til sveitarstjórna
Ef enginn framboðslisti berst áður en framboðsfrestur rennur út fyrir kosningar 
til sveitarstjórna eða framboðslistar eru haldnir göllum sem ekki hefur verið bætt 
úr verður kosning til sveitarstjórna óbundin. Í óbundnum kosningum eru engir 
framboðslistar lagðir fram heldur eru allir kjósendur í viðkomandi sveitarfélagi í kjöri 
nema þeir sem löglega eru undanþegnir skyldu til að taka kjöri og hafa fyrir fram 
skorast undan því, sbr. 49. gr. kosningalaga. Um óbundnar kosningar getur einungis 
verið að ræða í kosningum til sveitarstjórna.

Við atkvæðagreiðslu utan kjörfundar þegar fram fara óbundnar kosningar eru 
hefbundin utankjörfunargögn notuð við atkvæðagreiðslu. Í þeim tilvikum ritar 
kjósandi á kjörseðilinn fullt nafn og heimilisfang þeirra aðal- og varamanna sem 
hann kýs. Tilgreina skal varamenn í þeirri röð sem kjósandi kýs að þeir taki sæti, sbr. 
3. mgr. 73. gr. kosningalaga.

Við atkvæðagreiðslu á kjördegi skrifar kjósandi fullt nafn og heimilisfang aðalmanna 
á þann hluta kjörseðilsins sem ætlaður er fyrir kjör aðalmanna. Á þann hluta 
seðilsins sem ætlaður er fyrir kjör varamanna skal hann rita nöfn varamanna og 
heimilisföng þeirra í þeirri röð sem hann kýs að þeir taki sæti allt að þeirri tölu sem 
kjósa á, sbr. 3. mgr. 86. gr. kosningalaga.

Við óbundnar kosningar má segja að kosningin sé tvíþætt, þ.e. annars vegar er 
um að ræða kosningu aðalmanna í sveitarstjórn (efri hluti seðilsins) og hins vegar 
kosningu varamanna (neðri hluti seðilsins). Atkvæðaseðillinn getur því verið gildur 
að því er varðar kosningu aðalmanna en ógildur hvað varamennina varðar. Í raun 
þarf að taka afstöðu til hvers og eins nafns á kjörseðlinum, þ.e. hvort atkvæðið teljist 
greitt viðkomandi. 

Við kosningu aðalmanna í sveitarstjórn skiptir ekki máli í hvaða röð nöfn þeirra 
eru skrifuð heldur fá allir þeir sem kjósandi kýs sem aðalmenn eitt atkvæði (svo 
framarlega sem atkvæðið er metið gilt að öðru leyti). Þegar varamenn eru kosnir 
skiptir hins vegar máli í hvaða röð nöfn þeirra eru skrifuð á seðilinn.

Varðandi mat á gildi atkvæðis í óbundnum kosningum gilda ákvæði 102., 103. og 
105. gr. kosningalaga og vísast til umfjöllunar í 2. kafla hér að framan eftir því sem 
við á. 

5.1.	 Mat á gildi atkvæða
Hér á eftir eru sett fram tilbúin dæmi um ýmis tilvik sem geta komið upp og valdið 
vafa um gildi atkvæða. Stuðst er við almenna vitneskju og samtal við fulltrúa úr 
yfirkjörstjórnum þar sem óbundin kosning hefur farið fram.

5.1.1.	Einstaklingur hefur skorast undan kjöri

Hafi nafn einstaklings sem skorast hefur undan kjöri verið ritað á kjörseðilinn verður 
atkvæðaseðilinn ekki ógildur sem slíkur en atkvæði greitt þeim einstaklingi verður 
ógilt atkvæði. Atkvæði á sama atkvæðaseðli greitt öðrum einstaklingi/um eru gild 
atkvæði, svo fremi að ekki sé um aðrar ástæður að ræða sem leitt geta til ógildingar.

5.1.2.	Fjöldi aðal- og varamanna

Atkvæði skal ekki meta ógilt af þeirri ástæðu einni að ekki er tilgreindur fullur fjöldi 
aðal- eða varamanna. Kjörstjórn ber almennt að telja atkvæði gilt þótt þar séu t.d. 
aðeins tilgreind nöfn fjögurra aðalmanna, í fimm manna sveitarstjórn, svo fremi að 
ekki sé um aðrar ástæður að ræða sem leitt geta til ógildingar.

Til skýringar 

	▪ Einungis tilgreindir varamenn. 

	▪ Tilgreindir færri varamenn en kjósa á. 

	▪ Einungis tilgreindir aðalmenn (einn eða 
fleiri) og engir varamenn.

Atkvæði gilt.

	▪ Tilgreindir fleiri aðalmenn en kjósa á. Þá 
er ekki hægt að taka afstöðu til þess hvern 
eigi að taka af kjörseðlinum.

Atkvæði ógilt að því er varðar alla 
aðalmenn.

	▪ Tilgreindir fleiri varamenn en kjósa á.
Atkvæði ógilt er varðar þá varamenn 
sem eru umfram þá tölu sem kjósa á, 
en gilt varðandi hina.

5.1.3.	Sami aðili tilgreindur sem aðal- og varamaður

Þau tilvik hafa komið upp að nafn sama einstaklings er ritað bæði á efri og neðri 
hluta seðilsins, þ.e. reynt er að greiða viðkomandi atkvæði bæði sem aðalmanni og 
varamanni. Í slíkum tilvikum er eðlilegast að telja atkvæðið gilt í sæti aðalmanns 
en meta atkvæðið greitt honum í sæti varamanns ógilt. Ef hann nær ekki kjöri sem 
aðalmaður telst atkvæðið sem honum er greitt sem aðalmanni með atkvæðum 
hans í sæti varamanns. Atkvæðaseðillinn væri að öðru leyti metinn gildur. 

5.1.4.	Ritun nafns og heimilisfangs

Það er skýrt í 86. gr. kosningalaga að kjósandi eigi að skrifa bæði nafn og heimilisfang 
bæði aðal- og varamanna á kjörseðilinn. Atkvæði telst hins vegar ekki vera ógilt 
þótt sleppt sé fornafni, eftirnafni eða heimilisfangi ef greinilegt er eftir sem áður 
við hvern er átt, svo fremi að ekki sé um aðrar ástæður að ræða sem leitt geta 
til ógildingar. Slíkt fer eftir aðstæðum hverju sinni, svo sem hvort fleiri en einn 
kjörgengur einstaklingur ber það nafn sem ritað er á kjörseðil.

Þau tilvik hafa komið upp að texti á atkvæðaseðli er ólæsilegur og því ógerlegt 
að átta sig á við hvern er átt. Slíkur seðill væri ógildur að því leyti sem varðaði hið 
ólæsilega nafn, svo fremi að ekki sé um aðrar ástæður að ræða sem leitt geta til 
ógildingar.

